2 augustus 2009

eerste Sondag –  Seisoen van Barmhartigheid 

liturgiese voorstel

	Leesroostertekste

Fokusteks:

Johannes 6:24-35
Ander tekste:  
2 Samuel 11:16-12:13a; Psalm 78:23-29;                          



Efesiërs 4:1-16

	Inleiding

God sorg vir ons (Joh 6) soos wat Hy vir die Israeliete gesorg het deur hulle van manna en kwartels te voorsien (Ps 78). Hy vergewe ons ons sonde, soos Hy Dawid vergewe het. Hy gebruik ons ten spyte van ons tekortkominge (2 Sam 11) om vir mekaar te sorg, na mekaar om te sien en in vrede met mekaar te leef, sodat in ons eenheid iets van God weerspieël sal word (Ef 4).



	God versamel ons voor Hom

Wil van God  

Die volgende kan as alternatief gebruik word by die lees van die wet.

Voorganger:  
Laat julle lewenswandel in ooreenstemming

                      
wees met die roeping wat julle van God ontvang het.

Gemeente:     
Wys ons die weg, Vader.

Voorganger:  
Wees altyd beskeie, vriendelik en geduldig, en verdra mekaar in liefde.

Gemeente:     
Laat die vrug van die Gees in ons groei.

Voorganger:  
Lê julle daarop toe om die eenheid wat die Gees tussen julle gesmee het, te handhaaf deur in vrede met mekaar te lewe.

Gemeente:     
Gee ons u vrede, Here.

Voorganger: 
Daar is net één liggaam en net één Gees, soos daar net één hoop is waartoe God julle geroep het. Daar is net één Here, één geloof, één doop, één God en Vader van almal: Hy wat oor almal is, deur almal werk en in almal woon.

Gemeente:     
Drie-enige God, maak ons een soos wat U een is.

Voorganger:  
Aan elkeen van ons is ’n genadegawe gegee volgens die mate waarin Christus die gawes uitgedeel het. Die verskillende liggaamsdele pas by mekaar en vorm saam ’n eenheid. Elkeen van hulle vervul sy funksie en so bou die liggaam homself op in liefde.

Gemeente:  
Bind ons saam in Jesus naam. 
Amen (uit Ef 4).


	Diens van die tafel

Herinner die gemeente daaraan dat die nagmaal ook ’n teken daarvan is dat God vir ons sorg soos wat Hy vir die Israeliete gesorg het deur vir hulle van manna en kwartels te voorsien. Hy sorg nog te meer vir ons deurdat Hy Christus – die brood wat lewe gee – na ons gestuur het sodat ons nooit weer hoef honger te ly nie (Joh 6:33-35).

	Diens van die Woord

Gebed om die opening van die Woord

Sien onder by “Voorbeeld” ’n gebed wat veral tydens Barmhartigheidsmaand gepas is om by die opening van die Woord te bid.
	Uitsending

Bekendstelling van barmhartigheidsaksies

Maak die gemeente bewus van die fisieke nood in die wêreld en veral in die onmiddellike omgewing. Fokus op mense wat honger is en lig projekte uit wat kos aan mense voorsien.



	Musiek en sang

Toetrede:  Lied 154

Lofprysing:  Lied 456; 458; 461; 464; NSG 23; 28; 29 Gebed om die opening van die Woord: Lied 253; 
NSG 370
	Nagmaal: Lied 298; NSG 371 (A)

Skuldbelydenis: Lied 235; NSG 217

Slotlied: Lied 478; 524;  NSG 379; 387 (A)


Voorbeeld
Gebed om die opening van die Woord

Ons Vader, wat hier op aarde deur u Gees in ons lewe, laat u Naam geheilig word wanneer ons ons brood deel met hulle wat minder het as ons. Laat u koninkryk kom deurdat ons ander se lewe aanraak met stukkies van u hemel op aarde. Laat u wil geskied deurdat ons opstaan vir wat reg is wanneer almal bly sit; deurdat ons ons stem laat hoor wanneer almal gerieflik stilbly. U gee ons vandag ons daaglikse brood in die lied van die voëls en die wonder van blomme wat oopvou. Vergeef ons ons skuld omdat ons verbygeloop het waar ander met woorde of wapens seergemaak is; omdat ons ons oë gesluit het vir onreg; omdat ons ons diepste oortuigings en uitgesproke beginsels verloën het met ons dade; omdat ons nie ons brood en wyn, ons voorregte en grond, met ander wou deel nie. Laat kom ons nie in die versoeking kom om uit vrees nie ons deure oop te maak vir ander se nood nie; om te sê daar kan tog niks gedoen word aan armoede en korrupsie en geweld nie; om met dieselfde wapens as die vyand te veg nie. Verlos ons van die bose. Gee ons die moed en die deursettingsvermoë om dag na dag liefde te lewe – ook op voorheen onbetrede paaie, selfs al val ons, want so sal ons u koninkryk beleef en help uitbrei, u koninkryk wat nou reeds gebou word – en tot in alle ewigheid. Amen (Gebed uit Suid-Amerika in Naude 2007: 408-409).

preekstudie – JOHANNES 6:24-35

Inleiding

In die lig daarvan dat Augustusmaand as Seisoen van Barmhartigheid ingerig word (sien basisliturgie hierbo), word dié preekstudie aangebied met die fokus op barmhartigheid. Die doel is dat predikers op enige Sondag in Augustus die erediens rondom barmhartigheid kan inrig. Die VGK rig die laaste Sondag van Augustus as Barmhartigheidsondag in. Die NGK sluit daarby aan. Daar is ook ander aansprake op dieselfde Sondag. Dit is nie altyd moontlik om in ’n gemeente op ’n bepaalde Sondag aan al die spesifieke versoeke te voldoen nie.

Teks

Die Leesrooster se afgebakende teks vorm in die NAV deel van ’n groter Skrifdeel (v 22-40): “Die brood uit die hemel.” Dit is interessant hoe die teks jou gedagtes prikkel en assosiasies met bestaande kennis, ervarings en blootstellings maak. Ons benader tekste nie onbevange en neutraal nie, maar lees dit met die bril van ons eie ervaringswêreld. Die woordjie “brood” in die opskrif van die NAB, roep twee gedagtes op. Dit laat mens aan barmhartigheid (inleiding hierbo) dink. Brood beteken dinge soos sorg en voeding. Dit herinner dat baie mense ’n tekort het. ’n Tweede gedagte wat opkom is die verhaal in Eksodus 16, waar God Israel gedurende die woestyntog versorg. Die opskrif van die NAB is daar: “Kos uit die hemel,” en God voorsien. Dit verbind barmhartigheid en die bron daarvan.

Die NIV se verdeling is vers 25 tot 59, met die opskrif: “Jesus the Bread of Life.” Dié indeling begin waar die skare Jesus aan die anderkant van die see vind (Gr kai heurontes auton), nadat hulle Hom gesoek het (sien Brown se bespreking van die volgorde van gebeure en argumente vir herrangskikking van die volgorde). Dit eindig in die sinagoge waar Jesus die mense leer. Die leesrooster afbakening (v 24, NAV) begin met ’n tydsaanduiding, “toe” (NIV – “the next day”; Gr té epaurion) en eindig met ’n uitspraak van Jesus oor sy identiteit, asook ’n belofte aan hulle wat in Hom glo 
(v 35). Die indeling van die NAV sluit vers 22 en 23 in. Daar word dit duidelik dat die mense na Jesus gesoek en op Hom gewag het. In vers 23 is ’n verwysing na ’n plek en gebeurtenis wat verklaar waarom die mense so na Jesus soek. Dié verwysing herinner aan Jesus se broodwonder (Joh 6:1-14) en die broodtema: “naby die plek waar die mense die brood geëet het nadat die Here daarvoor gedank het” (sien Brown se bespreking oor die plekaanduiding).

Nietemin. Ons afgebakende teks vertel hoe die mense uiteindelik in hul skuitjies klim op pad na Kapernaum, om Jesus te gaan soek (v 24), dat hulle Hom daar kry en vra wanneer Hy daarheen gegaan het (v 25). Jesus se reaksie op hulle vraag is nogal teleurstellend. Dit klink of Jesus hulle verkwalik en verwyt: “Julle soek My, nie omdat . . . maar omdat . . .” Hy stel ’n kontras, ’n teenstelling en lê hul diepste motiewe bloot. Hulle soek kos. Daarom volg hulle Hom. Maar Hy wil vir hulle méér as brood vir die liggaam gee.

Vir die mense gaan dit nie oor die teken en wonder van die brood vermeerdering nie, maar oor die versadiging van die liggaam deur die brood (vgl Joh 6:12 se stukke brood waarvan niks verlore moet gaan nie). Hulle sien nie raak Wie die Een is wat die broodwonder bewerk het nie. Hulle sien net die materiële voordeel wat hulle by dié Rabbi kan kry. Brown verwys na dieselfde aanspreekvorm in Johannes 3:2 waar Nikodemus in die nag na Jesus gekom het. Hy sê: “The title reflects a general attitude toward Jesus as a teacher, for in John’s account Jesus had not taught in connection with the multiplication as he had done in Mark’s account.”

Die Johannesevangelie gebruik telkens ’n interessante literêre tegniek om Jesus se lering in bepaalde situasies te beklemtoon. Hy beweeg vanuit ’n alledaagse ervaring en menslike behoefte na ’n boodskap van God aan die mense. Hy trek sy gehoor as ’t ware in die praktyk in, om hulle met God se wil te konfronteer. In ons perikoop gebruik Jesus die mense se behoefte aan brood om hul geestelike nood aan te dui. Hy sê vir hulle dat hulle eintlik ’n ander behoefte het, maar dat hulle dit nie eers weet nie. Hy verwys hulle ook na die Bron waaruit hul diepste behoefte versadig sal word (v 27): “Julle moet nie werk vir die voedsel wat vergaan nie, maar vir die voedsel wat nie vergaan nie en wat ewige lewe gee. Dit sal die Seun van die mens vir julle gee, want God die Vader het Hom die mag daartoe verleen.”

Die vraag waarmee die mense Jesus nou antwoord, is nogal verrassend. Ek het verwag dat hulle vraag sou aansluit by die laaste deel van Jesus se uitspraak, naamlik oor die Seun van die mens. Ek het verwag hulle sou vra na die identiteit van die Seun van die mens en waar hulle Hom kan ontmoet, maar hulle sluit eerder by die eerste deel van die uitspraak aan, by die woord “werk”. Hulle vra vir Jesus: “Wat moet ons doen om te doen wat God van ons verwag?” Wat moet ons doen? Is die klem op die mens se aandeel?

In Jesus se antwoord sluit Hy tog by hul vraag aan. Hy sê hulle kan inderdaad iets “doen”! Maar dit wat hulle kan doen, is iets anders as wat ons normaalweg as “doen” verstaan. Jesus sê dat God wil hê hulle moet glo. Hy verbind dan die daad van geloof aan ’n objek, asook die identiteit van Hom in wie hulle moet glo. Jesus praat ook in dié geval nie reguit met hulle nie. Hy beskryf die identiteit van die Een in wie hulle moet glo in terme van sy verhouding tot God. Hulle ken of weet van God. Hulle kan ook die Seun van die mens ken, maar net as hulle sy verhouding tot God aanvaar (v 29): “Wat God van julle verlang, is dat julle moet glo in Hom wat Hy gestuur het.” Hoor jy ook Johannes 3:16 in dié uitspraak?

Die literêre tegniek om misverstand by die karakters in die verhaal te skep, word nog ’n tree verder gevoer. In vers 30 blyk dat die mense verstaan dat Jesus na Homself as “Hom wat Hy gestuur het”, verwys. Hulle reaksie toon egter dat hulle van oordeel is dat Jesus nou te veel van Homself probeer maak. Daarom sal Hy eers nog iets moet “doen” as bewys vir hulle. Daarmee wys hulle ook dat hulle nie die broodwonder van Johannes 6:1-14 as teken van presies hierdie identiteit verstaan nie. Jesus was dus reg in sy beoordeling van hul motiewe in vers 26. Die mense wil nog ’n wonder sien voordat hulle glo. Daarvoor moet Jesus eers weer iets doen, voordat hulle die volgende skuif (“doen”) maak.

Om hul eis te motiveer, vertel die mense hoe God hul voorouers in die woestyn met manna versorg het. Hulle suggereer ook aan Jesus wat Hy kan doen sodat hulle kan glo. Hulle verwys na wat God in die woestyn gedoen het (v 31): “Hy het aan hulle brood uit die hemel gegee om te eet.” Jesus se teenargument is weer ’n verrassing. Nou bring Hy Moses ter sprake om klaarblyklik die punt van hul argument bloot te lê. Volgens Jesus se reaksie veronderstel hulle argument dat hulle vir Moses en Jesus op dieselfde vlak plaas. As Jesus daarop aanspraak maak dat Hy die Seun van die mens is, “Hom wat Hy gestuur het”, dan was Moses dit mos ook. Maar Jesus keer terug na die Bron van alles. Dit was nie Moses wat die manna voorsien het nie. Dit is selfs nie Jesus wat die brood voorsien nie. Dit is God self!

Jesus se laaste skuif in die argument bring alles bymekaar. God gee die ware brood. Die ware brood is nie brood van meel nie. Die ware brood is ’n persoon uit die hemel. Hierdie brood versadig nie net die liggaam nie, maar gee aan die wêreld die lewe. Dan sê Jesus dit met nog een van sy Ek-is (Gr ego eimi) uitsprake (v 35): “Ek is die brood wat lewe gee.”

Konteks

1. Vir opmerkings oor die literêre konteks van Johannes 6, kan Liena Hoffman se studie van Sondag 26 Julie 2009 nagegaan word. Johannes 6 word in Koninkrykstyd drie opeenvolgende weke aan die orde gestel (6:1-21; 6:24-35 en 6:35, 41-51). Die temas van Johannes 6 is vervleg en maak onderverdeling moeilik. Ou Testament tekste speel in Johannes 6 as agtergrond mee. In vers 
24-35 funksioneer Ekodus 16, die verhaal van die manna. Psalm 107:1-22, 33-38 ten opsigte van die woestyn-manna narratief en die Here wat sorg, is moontlik ter sprake, asook 2 Konings 4:42-44, die vermeerdering van garsbrode deur Elisa en die belofte “hulle sal eet en nog oorhou”. Sien ook haar bespreking van Tiberias (ook Brown) en beskrywing dat Johannes 6 ’n tweede siklus van wonderwerk/dialoog/diskoers in die evangelie (vgl Joh 5) inlui, ŉ nuwe toneel. Sy noem ook die verwysing na Moses in Johannes 6. In ons perikoop bring Jesus vir Moses ter sprake (v 32). Die wonderwerke oor brood en wyn is tekens van God se oorvloed. In Johannes 6 is die vermeerdering van die brode een van twee wonderwerke wat Jesus se identiteit en sending in die wêreld illustreer.

Brown verdeel die teks van die Johannesevangelie in vier dele (Prologue, 1:1-18; The Book of Signs, 1:19-12:50; The Book of Glory, 13:1-20:31; The Epilogue 21:1-25). Ons teks is in die “Book of Signs”, wat Brown in drie verdeel, met 6:25-34 in “Part Three: Jesus and the Principle Feasts of the Jews”. Hoofstuk 6 handel oor die Paasfees. Brown verdeel dit verder: “The Multiplication of the Loaves (vi 1-15); Walking on the Sea of Galilee (vi 16-21); The Crowd comes to Jesus (vi 22-24); Preface to the Discourse on the Bread of Life (vi 25-34); Discourse on the Bread of Life (vi 35-50); Discourse on the Bread of Life (continued) (vi 51-59); Reaction to the Discourse on the Bread of Life (vi 60-71).” Hoffman verwys na Paasfees wat naby is en vanselfsprekendheid van die Eksodus narratief in ons perikoop in die lig daarvan.

Die posisie van ons perikoop binne die Johannesevangelie kan in terme van die “mees voor-die-handliggende-indeling van die inhoud van die Johannesevangelie” beskryf word (1:1-18 Proloog; 1:19-12:50 Boek oor sy Tekenwonders; 13:1-20:31 Boek oor sy Heerlikheid; 21:1-24 Epiloog) (Du Rand 1990). Ons perikoop vorm deel van die “Boek oor die Tekenwonders”.  Hoofstuk 1-12 bestaan uit vervlegte tekenvertellings (sewe) én voorafgaande of opvolgende verduidelikende redevoering, deur dialoog verbind: “Die tipiese in die samestelling van die Johannesevangelie is: tekens, redevoeringe en die selfbekendmakende Ek is-uitsprake van Jesus” (Du Rand 1990b). In die “Boek oor sy Tekenwonders” maak Jesus se tekens en woorde, as deel van sy openbare bediening, sy Vader bekend (Du Rand 1990). Die sewe wondervertellings beklemtoon, elkeen op unieke wyse, die nuwe lewe gesetel in geloof in die geopenbaarde Seun van God. Drie van Jesus se selfopenbarende Ek is-woorde benadruk die betekenis van die wondervertellings (6:35; 8:12; 11:25), terwyl die ander vier ook nog beklemtoon dat die nuwe lewe in Jesus aangebreek het (10:7, 9; 10:11; 14:6; 15:1) (Du Rand 1990b).

Coetzee lê klem op Johannes 20:30-31 as kernvers van die Johannesevangelie, waarin beide die doel van die skrywer én die sentrale tema van die prediking van dié boek geformuleer word. Na aanleiding van dié verse lig Coetzee drie elemente van die eintlike boodskap van die geskrif uit: (a) Jesus is die Messias en Seun van God; (b) Die boodskap van die geskrif moet geglo word, en; (c) Wie in Jesus as Messias-Seun glo, hét in Hom die lewe. Die deurlopende motiewe van sy evangelie bestaan dus in die tekens (Gr sémeia) wat hy gekies het om te beskryf, terwyl ’n sémeion vir Johannes elke daad van Jesus is wat sy Messiasskap en Seunskap openbaar.

Coetzee wys op die belangrike verskynsel in Johannes se evangelie dat die sentrale motief van die ewige lewe, ook in die tegniese gebruik van die Griekse woordgroep zóé-zaó (lewe-leef) voorkom. Dié woordgroep word dikwels saam met die Ek is-uitsprake gebruik. In ons perikoop kom die lewe-leef woordgroep ook in die konteks van die Ek is-uitsprake (6:33, 35) voor: “Ek gee hulle die ewige lewe, en hulle sal in ewigheid nooit verlore gaan nie” (28).  Volgens Coetzee is een van die opvallendste aspekte van woordgebruik in die Johannesevangelie dat die woord “lewe” (Gr zóé, en die ww záó) konsekwent op “ewige lewe” dui; ’n lewe kwalitatief anders en méér as dié van die gevalle mens wat aan die sonde, duiwel en verganklikheid onderworpe is.

Met dié uitdrukking beklemtoon Johannes twee dimensies: die lewe wat eie is aan die eeu (Gr aión) wat in Jesus aanbreek, asook lewe tot binne-in die komende eeu (Gr aión).  Daarmee word die toekomsperspektief op die “ewige lewe” beklemtoon, asook dat Christus weer kom om die werke van God tot volheid te bring (Coetzee). Hierdie toekomsperspektief is ’n belangrike aspek van die koninkryksprediking en barmhartigheids-diens. Die hoop wat daardeur geopen word, plaas ook ons aardse sorgsaamheid en barmhartigheidsdiens binne die betekenisvolle raamwerk van God se nuwe hemel en nuwe aarde wat aan ’t  kom is.

In ons perikoop word Jesus in sy verhouding tot God geopenbaar. Die ewige lewe is ’n gawe van God wat hier deur Jesus vir sy volgelinge aangebied word. In die Persoon en werk van Jesus breek ’n radikaal-nuwe bedeling van God aan, deur Johannes gekarakteriseer as die bedeling van die (ewige) lewe, wat deur geloof ontvang word (Coetzee). Die kern van hierdie ontmoeting tussen Jesus en die mense wat Hom in Kapernaum vind, is weer Jesus se selfidentifikasie in vers 35: “Ek is (Gr ego eimi) die brood wat lewe gee” (sien ook Hofmann se bespreking van die ego eimi uitsprake in Johannes se evangelie).

2. ’n Tweede kontekstuele fokus, is die tema van barmhartigheid en barmhartigheidsmaand.

a. In sy bespreking van die Heidelbergse Kategismus, skryf H Veldkamp aangrypend oor die Ons Vader gebed. Ek bring sy bespreking oor die gebed in dié verband (barmhartigheid) ter sprake, omdat die Heidelbergse Kategismus die gebed in die derde deel, die dankbare lewe, behandel. Ek bring dit ook hier ter sprake omdat Veldkamp se bespreking die temas van barmhartigheid en brood oproep. Hy sê die mens kry in die “Ons Vader” ook ’n beurt, maar staan nie voorop nie. God geniet voorrang. Die nuutgemaakte mens stel God eerste, maar al het Jesus gesê ons moet eers die koninkryk van God en sy geregtigheid soek, het Hy nie gesê ander dinge het geen waarde nie. Die tweede drietal van die gebed fokus op “ons”. Dit vra om vervulling van ons nood en behoeftes, met die gebed om “stoflike dinge” op die voorgrond.

Die gebed om die daaglikse brood volg noodwendig en logies op die voorafgaande drie gebede en vra om die bestendiging van die menslike lewe, sodat God se Naam geheilig kan word, sy koninkryk kan kom en sy wil geskied. Die brood-vraagstuk word ondergeskik gestel aan die vervulling van God se raadsplan. Ons kry wel ’n beurt om vir ons sorge en nood te bid – na “ons toe” te bid, maar in die lig van die voorafgaande gebede word dit ’n gebed “van ons af” weg. Hou U, o Vader in die hemel, die menselewe en die wêreld in stand tot aan die voleinding van die wêreld, sodat U u heilsplan kan voltooi en u ryk kom!

Veldkamp beklemtoon die soberheid van die gebed om brood en wys op die veelkantige broodvraagstuk. Sommige mense het nie brood nie en smag daarna, terwyl ander te veel brood het en dit in die drom gooi. Die broodvraagstuk staan sentraal in die menslike lewe. Ons daaglikse gesprekke en gedagtes is daarmee gevul, maar Jesus staan in sy onderrig oor die gebed slegs ses woorde daaraan af. Die broodvraagstuk sou nooit ’n kwessie gewees het as die wêreld nooit anders opgetree het as om dié ses woorde gelowig oor te neem nie.

Die eerste woordjie “gee”, hou verband met menslike gierigheid. Daarom sou sommige mense alles hê en ander niks nie, indien God uitgeskakel was, terwyl God tog voldoende brood vir almal voorsien. Die tweede woordjie “gee”, beskryf ons erkenning dat alles uit God se hand kom. Dit wil ons leer om uit sy hand te leef. Die derde woordjie “ons”, is ’n sosiale woord. Ons is voorbidders vir mekaar, omdat ons mekaar nodig het. Wie so bid moet ook daarvolgens handel, gedra deur die liefdesbeginsel. Gebed as gesprek met God bind my aan God. Die band met God is egter altyd ’n band met die medemens. Wie homself aan God skenk, gee homself ook aan die naaste, ’n gebed om ’n menswaardige bestaan vir elkeen.

Die vierde woord is die woord “vandag”. Dit is nie ’n gebed vir môre en die dag daarna nie, nie ’n gebed vir oorvloed nie. Dit sluit ook nie die sorg en arbeid uit nie, maar beklemtoon ’n lewenshouding wat op God alleen vertrou. Nie sekuriteit nie, maar uit God se hand lewe; oorgawe en vertroue. Bob Goudzwaard praat van ’n ekonomie van genoeg. In Eksodus 16 gee God vir Israel opdrag om net genoeg kos vir elke dag te versamel, niks meer nie. Die woordjie “ons” in die uitdrukking “ons brood”, lê klem op ons kinderreg. Ons vra nie as bedelaars om sorg nie, maar as kinders van die Vader in die hemel. Die woordjie “daaglikse” dui op ons afhanklikheid, ons voortgaande behoefte. Daar is nooit genoeg vir altyd nie.

Veldkamp interpreteer die afhanklike gebed as ’n gebed vir ’n sober lewe. Dit verteenwoordig ’n versoek om brood sonder vulsel daarop, net die noodsaaklikste lewensbehoefte en geen weelde nie. Om in die nood en behoefte van die liggaam se versorging te voorsien, vra ’n hele proses. Om brood op die tafel te hê vra arbeid en industrie. Die hele ekonomiese lewe is ter sprake, asook my fisieke gesondheid om te kan werk. Volgens die Kategismus sluit dit alles in wat nodig is vir die bestaan en voortbestaan van my en my gesin.

b. Die NG Kerk (en VGK) se “Formulier vir die Bevestiging van Ouderlinge en Diakens”, skryf aangrypend oor die diaken se dienswerk. Eerstens wys dit op die Bron (vertrekpunt) van die diaken se bediening en sê die diaken is geroep om in Christus se diens te staan. Hy is die groot Dienskneg wat mense roep om sy werk op aarde voort te sit. Tweedens is die klem op die punt waar die diaken se dienswerk begin; die nagmaal waar die gemeenskap met Christus en die mede-gelowiges gevier word. Daarvandaan word die liefde en barmhartigheid van God uitgedra na elke terrein van die gemeentelike lewe en samelewing. Die dienswerk het ’n missionêre karakter, is ’n uitkringende en na-buite-gerigte beweging. Dit bemiddel (gee aan) die liefde en barmhartigheid van God. Dit is nie iets wat uit die mens en vir menslike eer gedoen word nie. Derdens beskryf die formulier die aard van die diaken se dienswerk. Die diaken moet beide die materiële en geestelike nood fyn aanvoel en daadwerklik help, asook die omstandighede wat tot die nood aanleiding gee verlig. Waar hulp verleen word, moet ook die evangelie gebring word. Vierdens sê die formulier aan wie hulp verleen moet word. Versorg in die eerste plek die medegelowige, maar ook alle mense wat in nood verkeer.

c. Sondag 33 van die Heidelbergse Kategismus handel oor die ware bekering van die mens. Dit bestaan uit twee dele: die afsterwing van die ou mens en die opstanding van die nuwe mens. Die opstanding van die nuwe mens (antw 90) is ’n hartlike vreugde in God deur Christus en ’n lus en liefde om volgens die wil van God in alle goeie werke te lewe. Vraag 91 vra dan wat goeie werke is en antwoord: “Slegs dié wat uit die ware geloof, volgens die Wet van God, tot sy eer gedoen word, en nie dié wat op ons goeddunke of op oorgelewerde gebruike van mense gegrond is nie.”

d. Die Belydenis van Belhar bely onder andere die volgende aangaande God (art 1): “Ons glo in die drie-enige God, Vader, Seun en Heilige Gees wat . . . sy Kerk . . . beskerm en versorg . . .” God se wese is dat Hy beskerm en versorg. Hy gee om, is barmhartig en deernisvol. In artikel 4, met klem op geregtigheid, word bely “dat God Homself geopenbaar het as die Een wat geregtigheid en ware vrede onder mense wil bring . . . dat Hy aan verdruktes reg laat geskied en brood aan die hongeriges gee; dat Hy die gevangenes bevry en blindes laat sien; dat Hy die wat bedruk is ondersteun, die vreemdelinge beskerm en weeskinders en weduwees help en die pad vir die goddeloses versper; dat vir Hom reine en onbesmette godsdiens is om die wese en die weduwees in hulle verdrukking te besoek; dat Hy sy volk leer om goed te doen en die reg te soek; dat die kerk daarom mense in enige vorm van lyding en nood moet bystaan . . .” Artikel 5 bely dan die kerk se roeping in dié verband: “Ons glo dat die kerk geroep word om dit alles te bely en te doen, in gehoorsaamheid aan Jesus Christus, sy enigste Hoof . . .”

3. Ons moet ook die konteks van die kerklike jaar in ag neem. Koninkrykstyd is die tyd van die jaar waarin ons dit wat ons gedurende die groot kerklike feeste (Kersfees, Epifanie, Lydenstyd, Pase en Pinkster) oor God se koninkryk geleer het, wat ons ervaar het, gesien gebeur het, konkreet moet gaan toepas op ons lewe. “Al die kerklike feeste wys ons op die uniekheid van wat Jesus Christus kom doen het, dit wys vir ons heen na die koninkryk wat Hy kom oprig het, ’n koninkryk wat nie van hierdie wêreld is nie, maar wat in hierdie wêreld ingebreek het . . . Jesus Christus ontmoet en konfronteer sy kinders daagliks in die gewone omgang van die lewe met die oproep ‘beywer julle allereers vir die koninkryk van God . . .’ Die bedoeling van Koninkrykstyd is dat ons inderdaad daagliks dit gaan doen” (I Nell).

Preekvoorstel

Ons lees Johannes 6:25-34 op die tiende Sondag in Koninkrykstyd. Ons lees ook Johannes 6:25-34 vandag binne die konteks van Barmhartigheidsmaand. Daarom wil ek in my besinning vir ’n preekvoorstel iets van dié twee kontekste verdiskonteer. In aansluiting by Johannes 6 se brood-tema, kan die fokus op sorg en voeding in barmhartigheidsmaand uitgewerk word. Predikers kan die betekenis en gestaltes van brood, as metafoor vir barmhartigheid (deernis/omgee), ontwikkel en uitpluis. Gedagtes in die belydenisskrifte en formulier (Konteks), kan hiervoor benut word. Barmhartigheid kan tweedens as gestalte van die koninkryk van God bespreek word, wat in ons wêreld konkreet geword het. Op dié punt kan klem gelê word op die dubbele karakter van die koninkryk van God, naamlik dat dit enersyds nie van hierdie wêreld is nie en andersyds in hierdie wêreld ingebreek het.

’n Volgende kompleks van gedagtes wat in die prediking aandag behoort te kry, is die manier waarop die koninkryk van God in die wêreld teenwoordig geword het. Hier moet die klem op Jesus Christus en sy uniekheid geplaas word. Die gesprek in ons Skrifdeel tussen Jesus en die mense, oor wie Hy is én hulle motivering waarom hulle Hom so naarstigtelik kom soek, behoort hier aandag te kry. Waarom soek mense steeds vir Jesus? Voldoen Hy aan hul verwagting? Wat maak mense met Jesus in hierdie wêreld? Wie is Jesus vir jou vandag, het Bonhoeffer gevra. Andrew Purves rig dieselfde uitdaging aan sy gehoor tydens ’n lesing op Stellenbosch, as hy vra: Wat maak jy met jou belydenis oor Jesus vandag?

’n Derde perspektief uit ons Skrifgedeelte met die oog op prediking, kan die roeping, opdrag, uitdaging aan/vir/van die kerk wees. Hoe maak die kerk haar belydenis dat Jesus die Brood van die lewe is elke dag deur getuienis en bediening konkreet. In dié verband kan die verhaal van Oseola McCarty (Radio Kansel, 22 Jul 2008) vertel word. Oseola het in totale armoede geleef. Sy moes vroeg al uit die skool uit gaan om vir ’n siek familielid te sorg en sy het vuil wasgoed gewas vir 50c per balie. Nadat sy haar rekening betaal het, het sy die res in haar spaarrekening gedeponeer. Sy het vir jare lank spaarsamig geleef, getrou kerk toe gegaan, haar Bybel gelees en elke dag gebid. Toe sy 86 jaar oud was, was sy verbaas om uit te vind dat sy deur die jare 
R2 miljoen bymekaargemaak het. Die bank het vir haar gevra wat sy daarmee wil doen. Sy het altyd ’n eenvoudige lewe geleef en was nie van plan om dit te verander nie. So, wat het sy gedoen? Oseola het besluit dat ander die geleentheid moes kry wat sy nie gehad het nie, ’n goeie opvoeding. In 1995 het sy R1,2 miljoen aan die Universiteit van Suid-Mississippi geskenk sonder om te vra dat een enkele baksteen na haar vernoem moet word.

Radio Kansel se redakteur lewer die volgende kommentaar by die verhaal: “Grootheid word nie gemeet aan jou geboorte, rykdom of beroemdheid nie. Jy het reeds alles wat nodig is om groot te wees in God se oë! Maar jy moet bereid wees om te belê in iets groter as jouself.” Ek sou wou byvoeg dat barmhartigheid begin waar Jesus se self-opoffering so sigbaar word.

Die gesprek tussen Jesus en die mense wat Hom so gesoek het eindig tragies. Hulle het selfs in hul skuite agter Hom aangegaan en tog kan hulle nie verstaan as Hy met hulle praat nie. Uiteindelik moet Jesus vir hulle sê wie Hy is en wat Hy vir hulle (ons) kom gee het (v 35): “Wie na My toe kom, sal nooit weer honger kry nie, en wie in My glo, sal nooit weer dors kry nie.” Tog jammer dat hulle (ons) wat Hom soek, sien maar nie sien nie (v 36).

